
Recordatorio de deberes legais ao Concello de bergondo que a Administración Pública serve 
con obxectividade os intereses xerais e actúa de acordo cos principios de eficacia, xerarquía, 
descentralización, desconcentración e coordinación, con sometemento pleno á lei e ao 
dereito e debe tramitar con dilixencia os asuntos evitando dilacións e que os concellos son 
responsables do mantemento da legalidade urbanística e, caso de existir actuacións contra 
dita legalidade, deben instruír os correspondentes procedementos de conformidade co 
disposto artigo 152 da Lei 2/2016, de 10 de febreiro, do solo de Galicia. 

 
 

 

 

Santiago de Compostela, 15 de abril de 2025 

Sra. alcaldesa. 

Ante esta institución, mediante escrito de queixa, compareceu solicitando a nosa 
intervención Don XXX con Dni nº XXX, veciño dese municipio, en relación ao retraso na 
tramitación da legalización de obras nunha finca da que é titular.                          

ANTECEDENTES 

No seu escrito, esencialmente, indícanos que solicitara no ano 2017 a antedita legalización 
sin obter resposta. No ano 2022 entregouse un modificado do proxecto entregado 
adaptando o mesmo á modificación puntual das NNSS do Concello. Que se abonaron as 
taxas e se entregou, tamén, un levantamento topográfico. Que no ano 2023 requiríronse 
modificacións menores que foron achegadas así como a necesidade de obter autorización da 
AESA. 

Entregouse toda a documentación requirida sen que se respondera, como tampouco se fixo 
á solicitude de entrevista coa alcaldesa. Solicitouse certificado de silencio administrativo e 
comunicou a esa administración que tiña intención de presentar unha queixa diante desta 
institución. 

Ante iso requirimos informe a ese Concello que nolo remitiu co seguinte contido: 

[..] 

Expediente: B.4.Q/12462/24 

Coma primeira puntualización, temos que indicar que José Vecino Seoane, no ano 2011 fai 
varias actuacións nesa edificación 
• solicitude 2011/006/000071 para reparación (obras de mantemento e 

conservación) nunha edificación sita no lugar de Baldomir XX (niz. 
XXXX04NH5994N000XXX) 

• solicitude 2011/006/000072 para reparación (obras de mantemento e 
conservación) nunha edificación sita no lugar de Baldomir YY (nic. 
XXXX02NH5994N00XXX) 

• Ca data 15.092011 iste técnico realiza un informe técnico por obras de reforma 
integral, división e ampliación de edificación en edificación co réxime de fóra de 
ordenación sita en Baldomir XX e YY. 

• Ca data 21.10.2016 e expediente 2016/U022/000040 XXX, solicita licenza (obra 
maior) para legalización de substitución da cuberta e reparación de fachadas da 
vivenda sita no lugar de Baldomir YY, parroquia de Guisamo, cun proxecto básico e 
de execución 

• Ca data 21.10.2016 e expediente 2017/U022/000049 XXX, solicita licenza (obra 
maior) para legalización de substitución da cuberta e reparación de fachadas e 
retranqueo de peche, da vivenda sita no lugar de Baldomir XX, parroquia de 
Guisamo, cun proxecto Básico e de Execución. 

• Ca data 13.10.2022 e expediente 2022/U022/000048 XXX, solicita licenza (obra 
maior) para legalización de actuación sobre edificación existente sita no lugar de 
Baldomir XX, parroquia de Guisamo, cun proxecto Básico e de Execución. 

 
Coma segunda puntualización temos que indicar que a normativa urbanística impedía a 
legalización das obras realizadas nesa edificación o estar en situación de fóra de 
ordenación ata a  Modificación puntual nº 06 de las NNSSPP del Ayuntamiento de 
Bergondo, relativa o “Precisión das Condiciones de Ordenación”, aprobada 
definitivamente pola Conselleira de Medio Ambiente, Territorio e Vivenda o 22.12.2021, 
inscrita en el registro de ordenación do territorio e Planeamento Urbanístico de Galicia el 
06.05.2022, publicadas BOP nro.:101 o Luns 30 de mayo de 2022, en vigor dende o 
20.06.2022. Polo tanto somentes dende a data 20 de xuño de 2022, se pode informar 
favorablemente 

 
Respecto da tardanza en informar refire a situación de escaseza de persoal no 
departamento así como no de medio ambiente, a falta de apoio no arquivo desde o ano 

201 e o problema a causa de baixas por enfermidade, permisos, etc.. Na actualidade hai 
unha persoa como persoal técnico e un apoio administrativo por acumulación de tarefas. 
Relata  o informe as funcións asignadas ao persoal técnico segundo a RPT: 
 

• Dirección e Coordinación do Plan Xeral de Ordenación Municipal 
• Redacción e/ou información de documentos de planeamento de iniciativa 

municipal (modificacións puntuais,..) 
• Informe e control do planeamento de desenrolo de iniciativa particular (Plans 

Parciais, Plans Especiais, Proxectos de sectorización, etc... 
• Informe e control de outras figuras de planeamento de iniciativa particular (Estudios 

de Detalle, etc...) 
• Informe das solicitudes de licenzas urbanística de construción. 
• Informe das solicitudes das comunicacións previas de primeira ocupación. 
• Realizar informes preceptivos, dentro do seu eido competencial e profesional, e 

relativos ás materias propias do departamento. (ordenanzas de ICIO, redución IBI 
por existencia de enerxía solar, etc...) 

• Informes sobre situación urbanística do solo e edificacións (informes urbanísticos,...) 
• Informes sobre expedientes de infracción urbanística e reposición da legalidade. 
• Informes de expedientes de modificación catastral e rexistral de fincas. 
• Control de la actualización continua de la cartografía municipal. 
• Atención o público (actualmente restrinxido a un dia a semana) 
• Asesoramento en temas da súa competencia a Alcaldía e o Concelleiro encargado do 

departamento. 
• Responder consultas formuladas a través dos medios informáticos 
• Inspección e control do mantemento das obras e edificios municipais 
• Asistencias a Mesas de Contratación 
• Informes das obras e baixas temerarias para as Mesas de Contratación 
• Dende a xubilación do aparellador / arquitecto técnico municipal, informes de 

actividade, acometidas de augas e saneamento, informes relativos o polígono 
industrial, etc... 

 
E sinala que hai 517 expedientes pendentes de informe, indicando que, na actualidade, o 
retraso dos informes urbanísticos é de, aproximadamente, dous anos. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A queixa  trae causa do desacordo do interesado co retraso na tarmitación da 
legalización das obras dun inmoble do que é titular. Indica, esencialmente, que leva 
agardando desde o ano 2022 aínda que refire que se completou e modificou a 
documentación no ano 2023.  

Así mesmo refire que rexistrou distintos escritos solicitando información, pedindo que se 
certifique o silencio administrativo e unha reunión coa alcaldesa. Destes escritos manifesta 
non obter resposta.  

Segundo se expón no informe municipal, o expediente estaba en relación cun inmoble 
inicialmente en situación de fora de ordenación, e posteriormente afectado pola 
modificación puntual das NNSS do Concello que posibilitaban a legalización das obras en 
cuestión. 

SEGUNDA. De acordo co disposto no artigo 371 do Decreto 143/2016, de 22 de setembro, 
polo que se aproba o regulamento da Lei 2/2016, de 10 de febreiro, do solo de Galicia, os 
concellos, teñen entre as súas competencias a do exercicio da actividade administrativa 
relativa á protección da legalidade urbanística, que comprende, entre outras funcións, a de 
inspeccionar as obras, edificacións e usos do solo para comprobar o cumprimento da 
legalidade urbanística, constatar e denunciar todas as anomalías que se observen, informar 
sobre a adopción de medidas cautelares, correctivas e sancionadoras que se consideren 
convenientes para o mantemento da disciplina urbanística e adoptar as medidas necesarias 
para a restauración da orde urbanística vulnerada e repoñer os bens afectados ao estado 
anterior á produción da situación ilegal. 

A competencia administrativa é o conxunto de atribucións que se asignan aos diferentes 
órganos administrativos e son o ámbito dentro do cal estes poden desenvolverse e 
pronunciar os seus actos. A competencia supón, por tanto, unha habilitación previa e 
necesaria para que a entidade ou o órgano poida actuar validamente, consonte o 
establecido nunha norma. 

Consonte o disposto no artigo 8 da Lei 40/2015, do 1 de outubro, de Réxime Xurídico do 
Sector Público, a competencia ten carácter irrenunciable e debe ser exercida polos órganos 
administrativos que a teñan atribuída como propia. De conformidade co artigo 3 da mesma 
norma,  deben servir con obxectividade os intereses xerais e actuar con sometemento pleno 
á Lei e ao Dereito, polo que, aínda tendo en conta as dificultades técnicas e prácticas ás que 
poida enfrontarse unha administración local para facer fronte ao exercicio das súas 
competencias, iso non pode ser óbice para a inobservancia das normas básicas que o rexen 
nin para un retraso inxustificado das actuacións. 

TERCEIRA. Expón, a administración municipal, a falta de persoal en distintos departamentos 
e a acumulación de tarefas nunha soa persoa como eiva para tramitar con dilixencia o 
expediente obxecto desta queixa.  

As administracións públicas deben servir con obxectividade aos intereses xerais, atendendo 
aos principios emanados do artigo 103.1 da Constitución Española entre os que se atopa a 
eficacia. O propio Tribunal Supremo, na sentenza de 17 de abril de 2017, sinalaba que “(..) 
éralle esixible á Administración unha conduta o suficientemente dilixente como para evitar 
definitivamente as posibles disfuncións derivadas da súa actuación, por así esixilo o principio 
de boa administración que non se detén na mera observancia estrita de procedemento e 
trámites, senón que máis aló reclama a plena efectividade de garantías e dereitos 
recoñecidos legal e constitucionalmente ao contribuínte (..)”. 

Así mesmo, a Sección segunda da Sala do contencioso-administrativo do Tribunal Supremo, 
en sentenza do 18/12/2019 (procedemento 4442/2018) expoñía que: "(..) do dereito a unha 
boa Administración pública derivan unha serie de dereitos dos cidadáns con plasmación 
efectiva. Non se trata, por tanto, dunha mera fórmula baleira de contido, senón que se 
impón ás Administracións públicas de xeito que aos devanditos dereitos segue un correlativo 
elenco de deberes a estas esixibles, entre os que se atopan, desde logo, o dereito á tutela 
administrativa efectiva e, no que agora interesa sobre todo, a unha resolución administrativa 
en prazo razoable". É dicir, o prazo non é unha cuestión secundaria senón central na garantía 
dos dereitos das persoas administradas. 

 

                                                           CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello os seguintes 
recordatorios de deberes legais: 

A Administración Pública serve con obxectividade os intereses xerais e actúa de acordo cos 
principios de eficacia, xerarquía, descentralización, desconcentración e coordinación, con 
sometemento pleno á lei e ao dereito e debe tramitar con dilixencia os asuntos evitando 
dilacións que prexudiquen ás persoas administradas. 

Os concellos son responsables do mantemento da legalidade urbanística e, caso de existir 
actuacións contra dita legalidade, deben instruír os correspondentes procedementos de 
conformidade co disposto artigo 152 da Lei 2/2016, de 10 de febreiro, do solo de Galicia. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoa atentamente. 
 
 
María Dolores Fernández Galiño 
Valedora do Pobo (en funcións) 
 

 


	Sra. alcaldesa.

